
Inuussutissarsiutinik ilinniartitsinerit aamma inuutissarsiutinik 
ilinniartitsinerup iluani pikkorissarnerit pillugit Inatsisartut inatsisissaattut 

siunnersuut 

 
pillugu 

 
Kultureqarnermut, Ilinniartitaanermut, Ilisimatusarnermut Ilageeqarnermullu 

ataatsimiititaliap 

 
ISUMALIUTISSIISSUTAA  

 
Siunnersuutip aappassaaneerneqarnissaanut saqqummiunneqartoq  

  

 
Kultureqarnermut, Ilageeqarnermut, Ilisimatusarnermut Ilageeqarnermullu 
ataatsimiititaliaq suliarinninnermini ukuninnga inuttaqarpoq: 

 
Inatsisartunut ilaasortaq, Debora Kleist 
Inatsisartunut ilaasortaq, Harald Bianco  
Inatsisartunut ilaasortaq, Andreas Uldum 
Inatsisartunut ilaasortaq, Malik Berthelsen 
Inatsisartunut ilaasortaq, Knud Kristiansen 

 
Ataatsimiititaliap siunnersuummik siullermeerinninneq tunngavigalugu siunnersuut 
manna misissorpaa. 

 
Siunnersuutip imarisaa  

Naalakkersuisut siunnersuuteqarnermikkut kissaatigaat unamminartut annertuut 
nunatsinni inuiaqatigiit inuutissarsiutit nutaarpassuit suliniutillu annertoorujussuit 
pilernerisigut unammilligassariligaat naaperiarnisaat. Taamaattumik ilinniartitaaneq 
pillugu suliniuteqarnerup nukittorsarneqarnissaa anguniarneqarpoq pingaarnertullu 



anguniagaavoq sulisorisat 2/3-iisa 2020-imi ilinniagaqarsimasuulernissaat tamanna 
nunatsinni inuiaqatigiit atorfissaqartimmassuk. 

Aqutsinermut aaqqissuussinermik nutaamik siunnersuuteqarnermi qitiusumik 
ilinniarfiit siunissami unamminartunut pisariaqartunik sakkussissavai. Tamatuma 
saniatigut aqutsinermik aaqqissuussinerup nutaap qitiusumik ilinniarfiit 
qaqugukkulluunniit ilinniakkanik naapertuuttunik suliamullu atatillugu 
pitsaalluinnartunik neqeroorsinnaanissaat sinaakkusissavaa. Tamanna 
tunuliaqutaralugu ilusiliussassaq qitiusumik ilinniarfiit ataasiakkaat imminnut 
aqutarinerunissaannik aallaaveqartoq siunnersuutigineqarpoq. Ilusiliussamut ilaapput 
suliassat suliarinissaannut naleqqiullugu annertunerusumik kiffaanngissuseqarneq, 
aamma akisussaaffiup annertunerusup tunniunneqarnera, taamaalilluni qitiusumik 
ilinniarfiit tamatuma kingorna tassaalissallutik suliffeqarfiit pisortat pigisaat 
namminersortut. Suliffeqarfiit qullersaasunik aqunneqarneri siulersuisunit, suliamik 
immikkut ilisimasalinnik, suliffissaqartitsinermilu kattuffinnit toqqarneqartunik 
ingerlanneqassapput. Tamatuma saniatigut  qitiusumik ilinniarfiit suliassanik 
erseqqinnerusutigut isumaginninneri, siulersuisut Namminersorlutillu Oqartussat 
akornanni angusaqarnissamik isumaqatigiissutit aqqutigalugit 
malittarisassiuunneqassasut siunnersuutigineqarpoq. 

 
Siunnersuutip Inatsisartuni siullermeerneqarnera 

Partiit tamarmiusut siunnersuummut tapersersuipput. 

 
Kultureqarnermut, Ilinniartitaanermut, Ilisimatusarnermut Ilageeqarnermullu 
ataatsimiititaliap siunnersuummik suliarinninnera 

Tusarniaaneq 

Siunnersuut ulluni 5. maj-imiit 4. juni-mut 2008 tusarniaassutigineqarpoq. 

Tusarniaanermi akissutigineqartunut attuumassuteqartumik siunnersuummut 
oqaaseqaatinik pitsaasumik suliaqartoqarsimanera taakkulu siunnersuummut 
attuumassuteqarnerat takuneqarsinnaammat Ataatsimiititaliamit maluginiarneqarpoq. 

Ataatsimiititaliap siunnersuummik suliarinninneranut atatillugu pissutsit arlallit 
Naalakkersuisunut Ataatsimiititaliamiit itisileqquneqarput. Ataatsimiititaliap 
apeqqutai kiisalu Naalakkersuisut akissutaat ilanngussaq 1-imi takuneqarsinnaapput. 

Naalakkersuisut akissutaannut Ataatsimiititaliaq qujassuteqarpoq tusaatissatullu 
tiguneqarpoq. Qitiusumik ilinniarfiit siulersuisuinut akissarsiaqartitsineq kiisalu 
aningaasartuutinut ajunngitsorsiassaqartitsineq pillugu Naalakkersuisut 
akissuteqaatiminnut atatillugu nalunaarummut missingiusiamik nassiussaqarput. 
Nalunaarutissatut missingiusiaq Isumaliutissiissummi ilanngussaq 2-itut aammattaaq 
ilanngunneqarpoq. Tassunga atatillugu erseqqissarneqasaaq missingiusiaq pineqartoq 
suli tusarniaassutigineqarsimanngimmat.   



 
Inassuteqaat 

Qulaani allassimasut kiisalu siunnersuutip siullermeerneqarnerani 
oqaaseqaatigineqartut tunngavigalugit Ataatsimiititaliap isumaqatigiittup 
siunnersuut akuersissutigineqassasoq inassutigaa.  

Taama oqaaseqaateqarluni Kultureqarnermut, Ilinniartitaanermut, Ilisimatusarnermut 
Ilageeqarnermullu ataatsimiititaliap siunnersuut Inatsisartunut 
aappassaaniigassanngortippaa 

  

  Harald Bianco   

 
Debora Kleist    

  
 

Andreas Uldum 

 
Malik Berthelsen 

  
 

Knud Kristiansen 

  

 

Ilanngussaq 1 

Ilanngussaq 2 

Ilanngussaq 2.1 

KALAALLIT NUNNAANNI NAMMINERSORLUTIK OQARTUSSAT - GRØNLANDS SELVSTYRE  


Inatsisartut Inatsisartut 
  


Kultureqarnermut, Ilinniartitaanermut, Ilisimatusarnermut Ilageeqarnermullu Naalaakkersuisoq Kultureqarnermut, Ilinniartitaanermut, Ilisimatusarnermut Ilageeqarnermullu Naalaakkersuisoq 


/Maani /Maani 


                  


 NUKINGINNARPOQ 
 


Inuussutissarsiutinik ilinniartitsinerit aamma inuussutissarsiutinik 


ilinniartitsinermi pikkorissarnerit pillugit Inatsisartut inatsisissaattut 
siunnersuummut ataatillugu Naalakkersuisunut apeqqutit 


 


Kultureqarnermut, Ilinniartitaanermut, Ilisimatusarnermut Ilageeqarnermullu 


Ataatsimiititaliap UPA 2010/88-imik, tassalu Inuussutissarsiutinik ilinniartitsinerit 
aamma inuussutissarsiutinik ilinniartitsinermi pikkorissarnerit pillugit Inatsisartut 
inatsissaattut siunnersuummik, suliarinninneranut atatillugu apeqqutit makku 


Naalakkersuisunit akineqarnissaat Ataatsimiititaliamit qinnutigineqarpoq: 
 


Siulersuisuni ilinniartunik sinniisoqarsinnaaneq 
Ataatsimiititaliap paasinninnera malillugu ilinniartunik aalajangeeqataasinnaanatik 
peqataasinnaasutut siulersuisunut ilinniarfiit ataasiakkaat toqqaasinnaanerat 
inatsisissatut siunnersuummi mattunneqanngilaq. Tamanna siulersuisut 


ataasiakkaat namminneq  iliuuserisinnaasaata iluaniissimassagunarpoq. Ilinniarfik 
pineqartoq ilinniartunut siunnersuisoqatigeeqarpat ilinniartunut 
siunnersuisoqatigiinni ilaasortat ilaannik siulersuisuni aalajangeeqataasinnaanani 


ilaasortassamik siulersuisut inassuteqarsinnaanerat eqqarsaatigineqarsinnaavoq. 
 
Tamatumunnga Naalakkersuisut isumaqataanerlutik? 


 


Siulersuisuni akissarsiaqartitsisarneq 
Qulaani allassimasut tunngavigalugit § 34-imi, imm. 7-imi nassuiaatit 


Naalakkersuisunit itisilerneqarnissaat Ataatsimiititaliamit qinnutigineqassaaq, 
tassani takuneqarsinnaammat akissarsiaqartitsineq isiginiarneqassasoq 
akisussaaffiit siulersuisut tigusassaasa ersiutaattut, siulersuisuni sulinermut 


toqqaannartumik akissarsiatut isigineqarani. taaseqataasinnaanani peqataanerup 
akilerneqannginnissaa (taamaalilluni toqqaannartumik akisussaaffeqarani) 
tamatuma kingunerineraa Naalakkersuisunut nassuiaatigeqquneqarpoq. 


 
Kiisalu siunnersuutip aappassaaneerneqannginnerani ataatsimiititaliap 
siunnersuummik suliarinninnerani atugassatut Naalakkersuisut qinnuigineqarput 


nassuiaatigeqqullugu § 34, imm. 7-imi tunngavissiineq siulersuisunut ilaasortat 
akissarsiaqartinneqarnerat pillugu malerugassiornissamut maannangaaq 
atorniarneqarnersoq. Taamaassimanngippat suut inatsisitigut tunngaviliussamik 

tamatuminnga atuinermik kinguneqarsinnaanersut nassuiaatigeqqullugu 
Naalakkersuisut qinnuiogineqarpuq. 


 
Ilanngulluguttaaq ilinniarfiit kaaviiaartitaannut sanilliullugu akissarsiat qanoq 
annertutigisussatut naatsorsuutigineqarnersut nassuiaqqullugu Naalakkersuisut 


qinnuigineqassapput. 
 
 


Qulaani apeqqutinut akissuteqaatit kalaallisut danskisullu naqinneqarsimasut 
kingusinnerpaamik 26. april 2010 tiguneqarnissaat Ataatsimiititaliamit 
qinnutigineqarpoq. Akissuteqaatit qarasaasiatigut assilineri uunga 


nassiuteqquneqarput: annl@inatsisartut.gl 
 
Inussiarnersumik inuulluaqqusillunga 


 
 
Ataatsimiititaliaq sinnerlugu 


Harald Bianco 
 
 
 



mailto:annl@inatsisartut.gl

Siunnersuut uunga: Namminersorlutik Oqartussat nalunaarusiaat nr. xx.,xx.xxxx 2010-
meersoq qitiusumik ilinniarfiit siulersuisuisa akissarsiaat aningaasartuutinullu taartisiassaat 
pillugit 
 
Inuutissarsiutinik ilinniartitsinerit aamma inuutissarsiutinik ilinniartitsinerup iluani pikkorissaanerit 
pillugit Inatsisartut inatsisaanni nr. xx, xx.xx 2010-meersumi § 34, imm. 7 naapertorlugu 
aalajangersarneqarpoq: 
 


Akissarsiat 
 
  § 1. Qitiusumik ilinniarfinni siulersuisut suliaminnut atasumik ukiumut 
akissarsialerneqartassapput, annertussusilerneqartassallutik Qitiusumik ilinniarfinni ataasiakkaani 
ukiumi aningaasaliiffiusumi qaangiuttumi kingullermi aningaasaliissutit kiisalu isertitaqarfiusumik 
suliaqarnikkut pissarsiat tamaasa katillugit annertussusaat aallaavigalugit. 
  Imm. 2.  Qitiusumik ilinniarfinni ukiumi aningaasaliiffiusumi qaangiuttumi kingullermi 
aningaasaliissutit aamma isertitaqarfiusumik suliaqarnikkut pissarsiat tamaasa katillugit 
annertussusaat minnerpaamik 40 millionit kr.-iusunut, siulersuisuni siulittaasup ukiumut 
akissarsiarissavai 40.000 kr. Siulittaasup akissarsiaasa 75 %-ii siulittaasup tulliata 
akissarsiassarissavai, siulersuisunilu ilaasortat allat akissarsiarissavaat siulittaasup akissarsiaasa 25 
%-ii. Siulersuisunut ilaasortat aalajangeeqataasinnaanngitsut akissarsiaqartinneqassanngillat. 
  Imm. 3.  Qitiusumik ilinniarfinni ukiumi aningaasaliiffiusumi qaangiuttumi kingullermi 
aningaasaliissutit aamma isertitaqarfiusumik suliaqarnikkut pissarsiat tamaasa katillugit 40 millionit 
kr.-it ataassisunut, siulersuisuni siulittaasup ukiumut akissarsiarissavai 30.000 kr. Siulittaasup 
akissarsiaasa 75 %-ii siulittaasup tulliata akissarsiassarissavai, siulersuisunilu ilaasortat allat 
akissarsiarissavaat siulittaasup akissarsiaasa 25 %-ii. Siulersuisunut ilaasortat 
aalajangeeqataasinnaanngitsut akissarsiaqartinneqassanngillat. 
 
  § 2.  Akissarsiat tunniunneqartassapput qaammatikkaartumik kingumoortumik ukiumut aqqaneq-
marloriarluni. 
  Imm. 2.  Siulersuisunut ilaasortaq qaammatip ingerlanerani ilaasortanngussappat siulersuisunut 
ilaasortap ullut atuuffii aallaavigalugit ullormut akissarsiaqassaaq, akissarsiat § 1, imm. 2-mi 
imaluunniit 3-mi aningaasat amerlassusaasa taaneqartut 1/365-erutaannik. Taamatut assinganik 
atuuppoq siulersuisunut ilaasortaq qaammatip ingerlanerani ilaasortaajunnaarpat. 
 


Aningaasartuutinik taartisiaqarneq 
 


  § 3.  Qitiusumik ilinniarfik sinnerlugu sulinermi angalanernut, nerisaqarnermut ineqarnermullu 
aningaasartuutit siulersuisuni ilaasortanut taarserneqartassapput, Kalaallit Nunaanni 
Namminersorlutik Oqartussani atorfilinnut malittarisassat atuuttut malillugit. 
 


Atuutilerneq 
 


  § 4.  Nalunaarusiaq una atuutilerpoq 1. januaari 2011. 
 
 
Namminersorlutik Oqartussat, ulloq xx.xx 2010 
 
 
 
Mimi Karlsen 


/ 
Lise Lennert Olsen 

Inatsisartut Allattoqarfiat 
Kultureqarnermut, Ilinniartitaanermut, Ilisimatusarnermut 


Ilageeqarnermullu Ataatsimiititaliaq  
  
  


Pineqartoq: Inuussutissarsiutinik ilinniartitsinerit aamma inuussutissarsiutinik 
ilinniartitsinermi pikkorissarnerit pillugit Inatsisartut inatsisissaattut siunner-
suummut atatillugu Naalakkersuisunut apeqqutit 


22. april 2010 

Inuutissarsiutinik ilinniartitsinerit aamma inuutissarsiutinik ilinniartitsinerup iluani 
pikkorissarnerit pillugit inatsisartut inatsisissaannut siunnersuummik UPA 2010/88-imik 


Kultureqarnermut, Ilinniartitaanermut, Ilisimatusarnermut Ilageeqarnermullu 
ataatsimiititaliap oqaluuserisaqarnerannut tunngatillugu Ataatsimiititaliap 19. april 2010 
allagaqarluni Naalakkersuisut qinnuigaat apeqqutit arlaqartut akeqqullugit. 


 
Tamanna tunngavigalugu Ataatsimiititaliap apeqqutai tulliuttuni akissavakka: 
 


Ilinniartunik aallartitaqarsinnaaneq: 
Ilinniartut aallartitaqarsinnaanerat pillugu ataatsimiititaliap naliliinera isumaqatigaara. 
Inatsisissamut siunnersuummi mattunneqanngilaq qitiusumik ilinniarfiit ataasiakkaat 


siulersuisuni aalajangeeqataasinnaanatik ilinniartunik aallartitaqarsinnaanerat, 
tamannami siulersuisut ataasiakkaat oqartussaaffiisa iluanniippoq. Taamaattumik 
ilinniarfik ilinniartunik siunnersuisoqatigeeqarsimaguni taakku siulersuisuni 


aalajangeeqataasinnaanani ilaasortassamik innersuussisinnaassapput. 
 
Siulersuisut akissarsiaat: 


Aallarniutitut oqaatigineqassaaq siulersuisunngortussat sulinissaanni akissarsiassaat 
suliaqarsimanermut akissarsiatut isigineqassanngimmata, tassa akissarsiat 
ingerlatsiviup oqartussaasuisut akisussaaffimmik tigusinermut annertunerusumik 


atatinneqassammata, soorlu tamanna aamma Ataatsimiitsitaliap allagaanni 
oqaatigineqartoq. Tassunga uiggiullugu oqaatigineqassaaq aalajangeeqataasinnaanatik 
ilaasortaasut akissarsiaqartinneqassanngimmata. 


 
Kiisalu Naalakkersuisut maanna pilersaaruteqareerput inatsisissami § 34, imm. 7-imi 
pisinnaatitsissut atulerniarlugu, soorlu aamma Kultureqarnermut, Ilinniartitaanermut, 


Ilisimatusarnermut Ilageeqarnermullu Naalakkersuisoqarfik nalunaarusiassamut 
siunnersuummik suliaqareersoq. Tassunga atatillugu Ataatsimiititaliamut 
ilisimatitsissutitut ilannguppara qitiusumik ilinniarfiit siulersuisuinut akissarsiat 


aningaasartuutinullu taarsiissutit pillugit nalunaarusiassatut siunnersuut. Ilanngullugu 
oqaatigineqassaaq nalunaarusiassamut siunnersuut ilanngunneqartoq suli 
tusarniaassutigineqanngimmat, tamatumunngalu pissutaavoq oqaluuserisassamik UPA 


2010/88-imik inatsisartut oqaluuserisaqarnissaat utaqqineqaqqaartariaqarmat. 

Aallarniutaasutut oqaatigineqassaaq siulersuisuni ilaasortat akiliunneqartassammata 
angalanernut, nerisaqarnermut ineqarnermullu Kalaallit Nunaanni atorfilinnut 


malittarisassat atuuttut naapertorlugit.  
 
Akissarsiassat atuuttussat aalajangersarneqarnissaat pillugu apeqqummut tunngatillugu 


tamanna eqqartorneqarsimavoq aqutsinermut piareersaataasuni suleqatigiit iluanni 
suliffeqarnerup iluani kattuffinnit aallartitaqartuni, aallartitaasullu aamma suliaraat 
qitiusumik ilinniarfinni ataasiakkaani malittarisassat, taakkulu toqqammavigalugit 


siulersuisut qinerneqartassapput. 
 
Suleqatigiinni ataatsimut isigalugu isumaqatigiissutigineqarpoq siulersuisut 


inuttalersorneqartarnerat pillugu apeqqummi akissarsiassat aallaavigalugit 
kajumissaarineq atuutissanngitsoq, tassa taamaattumik suliaqarnissamik 
kissaateqarneq soqutiginninnermik aallaaveqassammat, ilanngullugu 


inuussutissarsiutinut ilinniartitaanerup aaqqissuussaaneranut suliaqarnermut 
sunniuteqarnissamik periarfissaqarneq. Tamatuma saniatigut oqaatigineqarpoq 
akissarsiat nammineerlutik iliuusissanik pilersitsisuunngimmata, soorlu aamma 


akissarsiat allatigulluunniit inuussutissarsiutinut ilinniartitaanerup iluani angusassanut 
sunniuteqanngimmata, tassa assersuutigalugu ilinniartitaanermi iliuusissanut 
aningaasaliinerit uani pineqanngimmata. 


 
Allatut oqaatigalugu akissarsiat annertussusaat tassaassanngillat suliffeqarnermi 
kattuffinnit toqqagaasut siulersuisuni sulinermi peqataanermut aallaavissaat, 


taamaattumik akissarsiat annertuallaassanngillat, soorlu aamma Namminersorlutik 
Oqartussanit pigineqartuni piginneqatigiiffinni siulersuisut akissarsiaannut naleqqiullutik 
annikinnerungaatsiassasut. Aappaatigullu akissarsiat qaffasissusaasa ersiutigissavaat, 


siulersuisut qitiusumik ilinniarfinnut, siunnersuisuinnartut inissisimasimasunut, 
taarsigassaminnut naleqqiullutik akisussaaffeqalissallutillu oqartussaassuseqarnissaat.  
 


Tamanna tunuliaqutaralugu nalunaarusiassamut siunnersuummi ilanngunneqartumi 
siunnersuutigineqarpoq qitiusumik ilinniarfinni siulersuisut akissarsiaqartinneqassasut 
40 millionit koruuninik kaaviiaartitsinermi killigititaq naapertorlugu, tassa siulittaasoq, 


siulittaasumut tullersorti siulersuisunullu ilaasortat atuarfimmi minnerpaamik 40 millionit 
koruuninik kaaviiaartitsisumi akissarsiaqassasut ukiumut 40.000, 30.000 aamma 10.000 
kr., atuarfimmili 40 millionit koruunit ataallugit kaaviiaartitsisumi siulittaasoq, 


siulittaasumut tullersorti siulersuisunullu ilaasortat akissarsiaqassasut 30.000, 22.500 
aamma 7500 kr. Maannakkut inissisimaneq isigalugu qitiusumik ilinniarfiit ilaat 
ataasiinnaq akissarsiassatigut qaffasinnerpaaffimmiissaaq. 


 
Neriuppunga qulaani eqqartorneqartut kiisalu nalunaarusiassamut siunnersuut 
ilanngunneqartoq Ataatsimiititaliap apeqqutaannik akissutissarsiffiusimassasut, 


aammattaaq Naalakkersuisut piareersimapput ilassutaasunik 
apeqqutissaqartoqassagaluarpat. 
 


Inussiarnersumik inuulluaqqusilluta 
 
 


Mimi Karlsen 





